
Il-Karta tal-Għalliema (B) 
Gwida għat-Tmexxija tal-Eżami tal-Oral 

 
1. Agħti l-karta bis-silta u l-mistoqsijiet lill-istudenti u agħtihom 5 minuti 

ċans jippreparaw għal dan l-oral. 
 

2. Importanti li l-istudenti jiġu eżaminati għall-ħiliet tagħhom fil-qari,      
fit-tħaddim ta’ reġistri differenti, għall-mod kif jesprimu ruħhom,     
għas-sekwenza tal-ideat, u l-ħila li jibnu argument loġiku. 
  

3. Waqt l-eżami l-istudenti se jintalbu mill-eżaminatur jaqraw jgħajtu 
paragrafu minn silta letterarja u wara jwieġbu l-mistoqsijiet fuq din      
is-silta.    

 
(Wara 5 minuti ta’ preparazzjoni) 
Bonġu/Il-waranofsinhar it-tajjeb. Jekk jogħġbok aqra paragrafu ____ minn din is-silta 
qasira. 
 

It-Tberik tal-Annimali  
  
 
 
 

Drawwa ħelwa u qadima fil-gżejjer Maltin hija dik tat-tberik tal-annimali. 
 
It-tberik tal-annimali jsir f’Jannar, fl-ewwel Ħadd li jiġi fuq il-festa ta’ San Anton Abbati. 
Dan il-qaddis hu meqjus bħala l-protettur tal-annimali, għaliex f’ħajtu kien iħobbhom ħafna. 
 
Il-festa tat-tberik tal-annimali ssir il-Ħadd filgħodu f’xi wħud mill-ibliet u l-irħula ta’ Malta 
u Għawdex. Ir-Rabat anke ssir il-purċissjoni qasira tal-qaddis qalb it-toroq. Oħrajn 
jistiednu l-banda tar-raħal biex tferraħ lin-nies preżenti. Ħafna nies, kbar u żgħar, jieħdu  
l-annimali tagħhom għall-barka ta’ San Anton Abbati.   

Ikun hemm min jieħu għasafar fil-gaġġa, min jieħu l-qtates u l-klieb f’idejh, min iġib il-ħmar 
jew iż-żiemel. Dawn ikunu tnaddfu sewwa u żżejnu bi ċfuf ta’ kull lewn. L-atmosfera tkun 
sabiħa ħafna. Wara li jiġu mberkin l-annimali, il-qassis iqassam lin-nies santi tal-qaddis, 
ħobż żgħir imbierek bħala devozzjoni, u tifkira żgħira tal-parteċipazzjoni. Il-ħobż żgħir 
imsejjaħ ‘il-ħobż ta’ San Anton’. 
 
It-tfal iħobbuha ħafna din il-festa għax mhux biss tkun il-ġurnata li juru l-annimali 
tagħhom, imma tfakkarhom kemm għandhom jieħdu ħsieb u jħobbu l-annimali għax huma 
ħolqien t’Alla.  
    

* * * 

Grazzi ħafna. Hemm barra kellek ċans tipprepara għal dawn il-mistoqsijiet. Ħa nibda 
nsaqsik waħda wara l-oħra u inti trid twieġeb skont dak li qrajt. 
 
L-ewwel mistoqsija:   
F’liema xahar isir it-tberik tal-annimali? 

It-tieni mistoqsija:   
X’inhu meqjus San Anton Abbati? 

It-tielet mistoqsija:   
X’jagħmel il-qassis wara li jbierek l-annimali? 

Ir-raba’ mistoqsija: 
Kieku kellek tbiddel xi ħaġa minn dak li jsir fir-Rabat, x’kont iżżid jew tnaqqas? 

Il-ħames mistoqsija: 
Immaġina li kont wieħed minn dawk l-annimali msemmijin fl-istorja. Kif kont tħossok fil-
ġurnata tat-tberik? 
 
Għal kull mistoqsija agħti ċans lill-istudenti jwieġbu.  
 
Wara li tara li l-istudenti wieġbu l-mistoqsijiet kollha, ara jekk iridux iżidu xi ħaġa. Jekk le, 
fl-aħħar tista’ tgħid: 
 
Grazzi! L-eżami tal-oral tal-Malti spiċċa.  
 


